
8 4 avqust 2024-cü il, bazar Xalq qəzeti
COP29

2024-cü ilin “Yaşıl dünya naminə həmrəylik ili” elan olunması və BMT-nin İqlim 
Dəyişikliyi üzrə Çərçivə Konvensiyasının Tərəflər Konfransının 29-cu sessiyasının –
COP29-un Azərbaycanda keçirilməsi ilə əlaqədar yekdil qərar verilməsi beynəlxalq 
ictimaiyyətin ölkəmizin qlobal miqyasda güclü diplomatiyasının göstəricisi və çoxtərəfli 
danışıqlar zamanı etibarlı tərəfdaş nüfuzunun yüksək səviyyədə özünütəsdiqinin 
ifadəsidir. 

Azərbaycan COP29-a evsahibliyi mis-
siyasını üzərinə götürməklə müsbət ekoloji 
dəyişikliklə bağlı beynəlxalq aləmə böyük  
töhfə verməyi, habelə bu istiqamətdə çıxış 
edən ölkələr üçün model nümunəsi göstər-
məyi qarşıya mühüm vəzifə kimi qoyub. 
Başqa sözlə, respublikamız artıq “yaşıl 
enerji” iqtisadiyyatını əməli fəaliyyəti ilə 
yeni müstəvidə formalaşdırmaq qərarını 
qətiləşdirib.

Azərbaycanda keçiriləcək belə bir nü-
fuzlu tədbirlə bağlı Mərkəzi Nəbatat Bağı 
Publik Hüquqi Şəxsin qida və dərman 
bitkilərinin biokimyası laboratoriyasının 
müdiri, biologiya elmləri doktoru Həsən 
Babayev söhbətində dedi:  

– Bu ilin noyabr ayında keçiriləcək 
COP29 respublikamızın beynəlxalq nü-
fuzu baxımından mühüm önəm daşıyır, 
ölkəmizin baş verən proseslərə müşahidəçi 
yox, iştirakçı kimi qoşulduğunu dünyaya 
bir daha nümayiş etdirir. Bununla bağ-
lı  məsuliyyətli məsələləri də Azərbaycan 
uğurla həll etməyə qadirdir.

İqlim dəyişikliyi baxımından plane-
timizin gələcəyi müzakirə ediləcək bu  
beynəlxalq konfransın respublikamızda 
keçirilməsi, eyni zamanda, regional təh-
lükəsizlik, enerji keçidi və “yaşıl artım”-
la bağlı Azərbaycanın mövqeyinin bütün 
dünyaya təqdim olunmasıdır.

Bu məqamda diqqəti son vaxtlar dili-
mizdə tez-tez işlədilən “yaşıl” ifadəsinə  
yönəltmək istəyirəm. Bu söz, belə demək 
mümkünsə, ali bitkilərin sinonimi kimi 
işlədilir. Çünki “yaşıl” təbiətdə hər şey 
deməkdir, tibbdə dərman preparatlarıdır, 
həmçinin ərzaqdır, qidadır, tikinti mate-
rialıdır, oksigendir, gözəllikdir, geyimdir, 
enerji materialı və eyni zamanda, təbii 
enerji istehsalçısı və toplayanıdır. Deməli, 
“yaşıl” həm də güclü iqtisadiyyatın ya-
radılması üçün ona açılan qapılardır. Bir 
sözlə, “yaşıl” gələcək sivilizasiyanın xilası 
deməkdir. 

Bu gün istifadə etdiyimiz yeraltı təbii 
karbohidrogen yataqları – neft, qaz, torf və 
başqa enerji birləşmələri milyon illər bun-

dan əvvəlki bitkilər tərəfindən toplanıb   tə-
darük edilərək biz nəsillərə həyat mənbəyi 
kimi gəlib çatan Günəş enerjisidir. Günəş 
universal enerji mənbəyidir. Hazırda elə 
bir üsul, mexanizm, texnologiya yoxdur 
ki, o, Günəş enerjisini toplayıb saxlasın 
və gələcək nəsillərə ötürsün. Bu xüsusiy-
yət yalnız yaşıl bitkilərə mənsubdur. Bu 
mexanizmin adı fotosintezdir. Fotosintez 
zamanı yaşıl yarpaqlarda yerləşən xlorop-
lastlarda olan xlorofil piqmenti Günəşdən 
axıb gələn fotonların-kvantların enerjisini 
tutmaq və enerjili birləşmələrin tərkibində-
ki rabitələrdə toplayıb saxlamaq xassəsinə 
malikdir. 

Kvant və fotonların isə enerjisi var, 
yükü yoxdur. Ozon qatını keçib, Yer üzə-
rinə çatan fotonlar istənilən əşya, cisim, 
bitki, heyvan və s. ilə toqquşanda enerji-

sini onlara verib, özləri isə yox olurlar. 
Fotonların daşıdığı enerjini yalnız bitkilər 
toplayıb saxlaya bilirlər. Bundan kənarda 
olanlar isə belə xassəyə malik deyillər. On-
lar Günəş şüaları altında olarkən enerjini 
udaraq qızır, qaranlıqda isə onu ötürərək 
soyuyurlar. 

Mən bu təbii imkandan səmərəli ya-
rarlanıb, Ekologiya və Təbii Sərvətlər Na-
zirliyinə respublikamızın bütün magistral 
yollarının sağ və solunda yaratdığı geniş 
meşə zolaqlarına görə təşəkkür edirən. 
Amma çatışmayan məsələlərə də toxun-
mağı vacib bilirəm. İyulun 7-də Gəncədən 
qayıdarkən magistralın Gəncə-Kürdəmir 
ərazisində, yolun hər iki tərəfində yüzlər-
lə  ağacın tam və ya qismən qurumasını 
müşahidə etdim. Bu, susuzluqdan, yaxud 
xəstəlikdən baş verə bilər. Bununla əlaqə-
dar adıçəkilən nazirliyin mütəxəssislərinin 
belə mühüm məsələnin səbəbinin araşdır-
malarını və ciddi tədbir görmələrini xahiş 
edirəm.

Yeri gəlmişkən, bu məqamda ictima-
iyyətin diqqətini  Konstitusiyamızda  eko-
logiya ilə bağlı 3 maddəyə   cəlb etmək 

istəyirəm: Maddə 14. Təbii ehtiyatlar� 
maddə 39. Sağlam ətraf mühitdə yaşamaq 
hüququ� maddə 78. Ətraf mühitin qorun-
ması.

Həmçinin 1991-2009-cu illərdə eko-
logiyanın müxtəlif sahələrini əhatə edən 
124 qanunun qəbul edilməsini, eləcə də 
1996-2009-cu illərdə bu sahə ilə əlaqədar 

Azərbaycan Respublikasının Prezidentinin 
93 fərman imzalamasını da xatırlatmaq 
istərdim.    

Bütün bunlar isə o deməkdir ki, Azər-
baycanda biomüxtəliÀiyin mühafizəsi 
bir çox qlobal konvensiya və beynəlxalq 
hüquqi aktlarla tənzimlənir. Məsələn, kök-
lərinin kəsilməsi təhlükəsi olan vəhşi fa-
una və yabanı Àora növlərinin beynəlxalq 
ticarət haqqında konvensiya 1973-cü ildə 
Vaşinqtonda qəbul edilmişdir. Buna bən-
zər konvensiyalar digər problemlərlə bağlı 
olaraq da qəbul olunmuşdur.

İndi siz təsəvvür edirsinizmi “Yaşıl 
dünya” nə deməkdir"� “Yaşıl dünya” həyat 
deməkdir. Ona görə də biz mövcud yaşıl-
lıqları qorumalı, eyni zamanda, yeni-yeni 
yaşıllıqlar salmalıyıq. “Yaşıl dünya” insan 
həyatının cövhəridir. Bizim hər birimiz Yer 
üzünün yaşıllıq örtüyünün əhatə dairəsinin 
böyüməsinə çalışıb, öz töhfəmizi vermə-
liyik. Mübaliğəsiz deyirəm, cənab İlham 
Əliyevin 2024-cü “Yaşıl dünya naminə 
həmrəylik ili” elan etməsi bütün dünyaya 
“sülh ağacı”nın əkilməsinə çağırışıdır. Bu 
sərəncam və Azərbaycanda COP29-un ke-
çirilməsi həm də bəşəriyyətin müharibələr-
dən, öldürücü silahlardan, susuz ərazilərin 
səhralaşması və şoranlaşmasından, təbii 
fəlakətlərdən xilas olmasının qlobal miq-
yasda çıxış yoludur. 

Yeri gəlmişkən, bu gün beynəlxalq ic-
timaiyyəti ciddi narahat edən iqlim dəyi-
şikliyi problemi barədə də bəzi fikirlərimi 

diqqətə çatdırmaq istərdim.  Əvvəlcə de-
yim ki, qlobal iqlim dəyişikliyinin başlıca 
səbəbi bəşəriyyəti caynağına alan qadağan 
olunmuş silahlardır. Bu gün bütün dünya 
atmosferin, torpağın və suyun çirklənmə-
sinə, istixana qazlarının yaranmasına qarşı 
barışmaz olmalıdır. Azərbaycan parnik ef-
fektini 2030-cu ilədək 1990-cı illə müqa-

yisədə 35 faiz, 2050-ci ilədək 1990-cı illə 
müqayisədə 40 faiz azaltmağı hədəf kimi 
götürüb. Bütün bu sadaladıqlarım əsasın-
da isə deyə bilərəm ki, Azərbaycan “Yaşıl 
dünya naminə həmrəylik ili”nə imza at-
maqla həm də sülhsevər dövlət olduğunu 
nümayiş etdirib.   

Onu da bildirim ki, Prezident İlham 
Əliyevin 25 dekabr 2023-cü il tarixli   “Ya-
şıl dünya naminə həmrəylik ili” sərəncamı 
ekologiyanın qorunması, təbii sərvətlərə 
qənaətlə yanaşılması, bərpaedilən  enerji 
resurslarından səmərəli istifadə olunması, 
yaşıllıqların salınması, qorunması, inkişafı 
və əhalinin maariÀəndirilməsinə yönəlib.   

Bu məqamda tarixə də qısa bir baxış 
etmək istəyirəm. 8lu öndərimiz Heydər 
Əliyevin hakimiyyəti illərində park və 
xiyabanların salınması, ağac və kolların 
əkilməsi Bakının “daş libası”nı “yaşıl li-
bas”la əvəzlədi. Hətta yadımdadır ki, pay-
taxtımıza  səfər edən xarici ölkələrin rəsmi 
nümayəndələri Bakıdakı dostluq parkında 
həmin ölkənin adından rəmzi olaraq xatirə 
ağacı əkirdilər. Bu, çox böyük təbliğat idi. 

Bəli, ağac, yaşıllıq  olan yerdə həyat 
var. Bu gün Prezident İlham Əliyev də bu 
bəşəri layihələri günün reallığı baxımından 
XX, əsrdə yeni bir platformada, novator-
casına beynəlxalq səviyyədə davam etdirir. 

Söhbəti hazırladı:  
Kəmalə ABDİNOVA  

XQ

COP29 sammiti TDT-yə  
perspektivli gələcək vəd edir

Bakıda keçiriləcək COP29 sammiti Türk Dövlətləri Təşkilatına 
(TDT)  ətraf mühitin davamlılığı və dayanıqlılığı istiqamətində 
mühüm töhfələr vermək üçün perspektivli imkanlar təqdim edir.

TDT  Baş katibi Kubanıçbek Ömüraliyev “The Astana Times”a 
müsahibəsində daha sonra deyib: “Ətraf mühitin davamlılığı və da-
yanıqlılığı təşkilatın gündəmində diqqətdə saxlanılacaq. Əsas priori-
tetlərdən biri də regionda ticarət və investisiyalar üçün yeni imkanlar 
yaratmaq məqsədilə müxtəlif təşəbbüslər vasitəsilə iqtisadi inteqrasi-
yanın və ticarət əlaqələrinin gücləndirilməsi olacaq”, – deyə K.Ömü-
raliyev əlavə edib.

Xatırladaq ki, BMT-nin İqlim Dəyişikliyi üzrə Çərçivə Konvensi-
yasının (COP29) TərəÀər Konfransının 29-cu sessiyası bu ilin noyab-
rında Azərbaycanda keçiriləcək. Bununla bağlı qərar ötən il dekabrın 
11-də Dubayda keçirilən COP28 plenar iclasında qəbul edilib.  

 XQ

Azərbaycanın təşəbbüsü ilə COP29 ərəfəsində İqlim Maliyyəsi 
Fəaliyyəti Fonduna (CFAF) daxil ediləcək dağ-mədən şirkətlərinin 
payı dəqiqləşdirilir. Bu barədə mediaya açıqlamasında COP29-un 
baş danışıqçısı Yalçın Rəfiyev deyib. “Biz Azərbaycanda və dünyanın 
müxtəlif yerlərində olan qazıntı yanacağı istesal edən şirkətlərlə 
CFAF-a könüllü töhfələr haqqında danışıqlara başlamışıq. O 
cümlədən, artıq SOCAR, neft-qaz və kömür hasilatı sahəsində 
fəaliyyət göstərən digər özəl şirkətlərlə ətraflı müzakirələr  
aparılır. Şirkətlərin səhmləri hələ müəyyənləşdirilməyib. Buna 
baxmayaraq, vəziyyət iqlim sammitinə qədər    aydınlaşacaq”, – 
Y.Rəfiyev qeyd edib.

Maliyyə təşəbbüslərinə 
maraq artır  

COP29-un baş danışıqçısının 
sözlərinə görə, hazırda səhmlərin 
şirkətlərdən birdəfəlik ödəmələr, 
yoxsa şirkət gəlirlərindən ayırma-
lar olacağı ilə bağlı müzakirələr 
həyata keçirilir, bu məsələ üzrə 
ərəb, Avropa və Asiya şirkətləri 
ilə danışıqlar aparılır.

Artıq 10 ölkənin şirkətləri ilə 
CFAF sponsorları olmaq  razılaş-
dırılıb. Azərbaycanın bu təşəb-
büsü isə cari il iyulun 19-da   Bakıda COP29 sədarətinin Fəaliyyət 
Planının təqdimatı zamanı təqdim olunub.

Xatırladaq ki, 1 milyard ABŞ dollar ilkin büdcəsi olan İqlim Ma-
liyyəsi Fəaliyyəti Fondu inkişaf etmiş ölkələrə yardım, eləcə də is-
tixana qazları emissiyasının azaldılması üzrə milli töhfələrin həyata 
keçirilməsi üzrə tədbirlər məqsədilə yaradılıb. Fond tərəfindən özəl 
sektora emissiyaları azaltmaq və iqlim dəyişikliyinin yümşaldılması 
üzrə tədqiqat və araşdırmalara yardım etmək   planlaşdırılıb. Bunun 
əsasən, qrant proqramları vasitəsilə həyata keçirilməsi nəzərdə tutu-
lub.   

XQ

Erməni vandalizminin Qarabağda 
ekoloji terroru bəşəri cinayətdir  

Son vaxtlar dünya ölkələri arasında iqlim dəyişikliyi, ətraf mühitin çirklənməsi və tullantılar 
kimi 3 amilin törətdiyi planetar böhranı həll etmək naminə həmişəkindən daha sıx əməkdaşlığın 
yaranmasına xüsusi önəm verilir. Azərbaycanın COP29-a hazırlaşdığı indiki günlərdə bu məsələ 
daha çox diqqətdə saxlanılır. Keçirilən tədbirlərdə iqlim dəyişikliyi ilə əlaqədar problemlərin 
istixana effekti yaradan qazların emissiyasına təsiri də geniş müzakirə edilir. Meşə sahələrinin 
qorunması və yeni sahələrin salınması zəruriliyinə həssaslıqla yanaşılır.  Çünki iqlim dəyişikliyinin 
mənfi təsirinə baxmayaraq, meşələr bu təsirləri karbon qazını tutma zonaları yaratmaqla azaldır. 
Ona görə də meşə təsərrüfatlarının problemlərinin həlli sahəsində ciddi işlər görülməsi qarşıya 
mühüm vəzifə kimi qoyulur.   

Azərbaycan Texniki 8niversitetinin “Kimya 
texnologiya, təkrar emal və ekologiya”  kafedrası-
nın dosenti Nəcibə Şirinova bu barədə söhbətində 
ətraÀı bəhs edərək bildirdi ki, Azərbaycan regionda 
ən az meşə sahələrinə malik olan ölkələrdən biridir. 
Ölkəmizdə meşə fondunun ümumi sahəsi 1 milyon 
213 min hektardır. Meşə ilə örtülü sahələr isə 1 
milyon 46 min hektardır ki, bu da respublika  ərazi-
sinin 12,08 faizini (Gürcüstanda 39 faiz, Ermənis-
tanda 35 faiz) təşkil edir. Onun da  49 faizi Böyük 
Qafqazın, 34 faizi Kiçik Qafqazın, 15 faizi Talış 
dağlarının, 2 faizi isə aran zonasının payına düşür. 

Rəqəmlərdən də aydın olur ki, ölkəmizdə 
meşələrin indiki vəziyyəti ciddi narahatlıq doğu-
rur.  Belə ki,  Azərbaycan ərazisindəki meşələr 
təsərrüfat məqsədli deyil. Lakin buna baxmayaraq,  
antropogen təsir nəticəsində meşəsizləşmə prosesi 
– insanlar tərəfindən meşələrin qırılması baş verir. 
Respublikada meşəsizləşmənin dəqiq başlanğıc ta-
rixi bilinmir, onu arxiv materiallarından da arayıb 
tapmaq qeyri - mümkündür. Lakin ehtimal etmək 
olar ki, beş əsr öncə respublikamızın meşəlik faizi 
40 – 50 faizdən aşağı olmayıb.

Nəcibə Şirinovanın sözlərinə görə, meşə təsər-
rüfatlarının problemlərinin həlli sahəsində ciddi 
işlər görülməlidir. Ölkə  ərazilərində, xüsusilə də 
az meşəli və meşəsi olmayan aran rayonlarında 
meşəbərpa və qoruyucu meşə zolaqlarının həcmi 
bir neçə dəfə artırılmalıdır. Bu səbəbdən də respub-
likamızda təbiətin mühafizəsi, bioloji müxtəliÀiyin 

azalması və ətraf mühitin çirklənməsinin qarşısının 
alınması məqsədilə təxirəsalınmaz tədbirlər həyata 
keçirilməli, meşələrin rayonlaşdırılmış cinslər he-
sabına bərpası, keyfiyyətinin və məhsuldarlığının 
artırılması diqqət mərkəzində saxlanılmalıdır.   

Böyük Qafqazın cənub yamacının şərq qurta-
racağında meşəsizləşmə bütün dağ qurşaqlarında 
müşahidə olunur. Pirsaatçay hövzəsində yuxarı 
dağ – meşə qurşağı tamamilə sıradan çıxarılıb, 
orta dağ –meşə qurşağında yalnız sağ sahil ya-
macda qalıb. Qozluçay hövzəsinin meşəlik dərə-
cəsi 5 faizdən aşağıdır: burada orta dağ – meşə 
qurşağında kiçik sahələrdə güclü pozulmuş halda 
fıstıq və palıd meşəsi qalıb. Qozluçaydan şərqə 
Çikilçay və Çebotarçay hövzələri tamamilə meşə-
sizləşdirilib, yerində bozqırlar və törəmə tipli kol-
luqlar formalaşıb. 

Kiçik Qafqaz dağlarının (Gədəbəy, Daşkəsən, 
Kəlbəcər, Laçın) subalp zonasında və orta dağ – 
meşə qurşağında isə ərazinin relyefinin nisbətən 
sakit olması, dağarası çökəkliklərin mövcudlu-
ğu qədim zamanlardan bəri insanları özünə cəlb 
edib, yaşayış məntəqələri əsasən burada cəmləşib. 
Bununla əlaqədar Böyük Qafqazdan fərqli olaraq 
meşənin iqlim sərhədinin aşağı enməsində, orta 
dağ – meşə qurşağının meşəsizləşməsində maldar-
lıqla yanaşı, həm də əkinçiliyin inkişafı öz təsirini 
göstərib. 8zunmüddətli əkinçilik və maldarlığın   
təsiri nəticəsində meşə demək olar ki, heç har-
da öz təbii sərhədində qalmayıb, bir çox yerlərdə 

subalp tipli meşə tamamilə sıradan çıxarılıb, onu 
dağ çəmənləri, kolluqlar və ya qayalıqlar, daşlıqlar 
əvəz edib. 

Nəcibə Şirinova söhbətinin sonunda dedi:  –
Qarabağ və Şərqi Zəngəzur işğal edilməzdən əvvəl 
bu ərazilər meşələrlə zəngin idi. Bu torpaqlarda  
nadir ağaclar bitirdi. Ermənistanın qəsbkarlığın-
dan sonra isə həmin meşələr ekoterrora məruz qal-
dı, nadir ağaclar kəsilərək daşındı. Qiymətli ağac 
növləri – qoz, palıd, Eldar şamı və xüsusi mühafizə 
altında olan digər ağaclar oduncaq tədarükü üçün 
qırılaraq mebel, çəllək və tüfəng qundağı istehsalı 
üçün Ermənistana aparıldı.   

Ekologiya və Təbii Sərvətlər Nazirliyinin mə-
lumatına görə, Ermənistanın işğal etdiyi Azərbay-
can ərazilərində 260,3 hektar meşə fondu sahəsi 
olub. Həmin ərazilərin 228 min hektarı meşə ilə 
örtülü olub və onun 54 min hektarı ermənilər tərə-
findən məhv edilib.

Ərazilər işğaldan azad edildikdə isə bədxah 
düşmənlərimiz meşələrə od vuraraq oranı tərk et-
dilər. Bununla əlaqədar bu zonada meşəlik faizi 
kəskin aşağı düşüb. Hazırda meşələrinin qoruyu-
cu funksiyalarını yüksəltmək üçün  onun seyrək 
sahələrinin bərpası (təbii bərpalar hesabına), meşə 
və örtülü olmayan sahələrində isə məhsuldar ağac 
və kollar hesabına yeni meşə massivləri yaradılır. 
Cəbrayıl, Qubadlı, Füzuli və Zəngilan rayonlarında 
meşə fondu sahələri genişləndirilir.

İndiyədək Zəngilan şəhərinin giriş hissəsində 
55 hektar, Ağdam şəhəri yaxınlığında isə 11 hektar 
sahədə yerli torpaq iqlim şəraitinə uyğun yaşıllıq 
salınıb.   Bərpa-doldurma tədbirləri çərçivəsində 
Zəngilan rayonundakı yaşıllıq sahəsində 9,4 min, 
Ağdam rayonunun yaşıllıq sahəsində 1,4 min Eldar 
şamı tingi əkilib. Meşə-bərpa işləri çərçivəsində isə 
Zəngilan rayonunda 42 hektar, Cəbrayıl rayonun-
da 15 hektar və Füzuli rayonunda 2 hektar ərazidə 
əkin və səpin işləri aparılıb. Cəbrayıl rayonunda 20 
hektar ərazidə 6,2 min tingin əkilməsi ilə yeni ya-
şıllıq sahəsi salınıb. 

Azərbaycanın digər ərazilərinə gəldikdə isə 
vaxtilə Kür çayı ölkəmizin ərazisində bütün uzun-
luğu boyu Xəzər dənizinə kimi tuqay meşələri ilə 
əhatə olunubmuş. Hazırda isə bu meşələrin yadi-
garlarına kiçik “ləkələr” şəklində rast gəlinir. Son 
zamanlar isə bu kimi meşə sahələrinin də sıradan 
çıxması təhlükəsi gözlənilir. 

Aparılmış müşahidələr göstərdi ki, hazırda 
Şirvan şəhəri yaxınlığında,  Kür  qırağında yalnız 
bir neçə qurumaqda olan qovaq ağacı qalıb, ondan 
yuxarıdakı ərazilərdə isə qalan meşə sahələri yaxşı 
vəziyyətdə deyil.    

Hazırda Kür-Araz çayları ətrafında Tuqay 
meşələrinin bərpası, rekonstruksiya yolu ilə cins 
tərkibinin yaxşılaşdırılması istiqamətində tədbirlər 
həyata keçieilir, yeni meşələr salınır. Məqsəd bu 
ərazilərdə meşələrinin  məhv olmasının qarşısını 
almaqdır.

Pünhan ƏFƏNDİYEV  
XQ

“Yaşıl” gələcək sivilizasiyanın 
xilası deməkdir




